
REGLUGERÐ

um breytingu á reglugerð um ökuskírteini nr. 501/1997.

1. gr.

Aftan við 1. mgr. 26. gr. kemur:

Umsækjanda er skylt frá og með 1. janúar 2009 að stunda æfingaakstur í ökugerði, eins og því er lýst í IX. viðauka, undir stjórn löggilts ökukennara og í samræmi við ákvæði í námskrá. Þetta á ekki við þegar sótt er um ökuskírteini fyrir flokk T (dráttarvél) og flokk M (létt bifhjól). 

2. gr.

Aftan við 1. mgr. III. viðauka í kaflanum „I. Sérstök skráning” kemur: Ökutæki, sem notað er við kennslu í ökugerði, þarf þó ekki að skrá sérstaklega en skal skráð og fullnægja reglum um gerð og búnað ökutækja.

Á eftir 1. mgr. kemur ný málsgrein þannig orðuð:

Umferðarstofu er þó heimilt að veita undanþágu frá reglum um gerð og búnað ökutækja þegar það er metið nauðsynlegt til þess að nýta megi ökutæki sem best við kennslu í ökugerði. Þess skal þó gætt að umferðaröryggi sé ekki skert með slíkri ráðstöfun. Verði slík undanþága veitt, má ekki aka ökutækinu utan ökugerðis.

3. gr.

Aftan við VIII. viðauka kemur nýr viðauki, IX. viðauki, þannig orðaður:

Almennt

1.1
Ökugerði er svæði, útbúið til þess að þar fari fram verkleg kennsla ökumanna ökutækja, sbr. 1. mgr. 26. gr. reglugerðarinnar, sem ökuskírteini þarf til að mega stjórna. 

1.2
Ökugerði skal vera afmarkað og lokað annarri umferð en æfingaakstri undir stjórn löggilts ökukennara sem réttindi hefur til þess að kenna í ökugerði. Skal vera unnt að stjórna aðkomu að því.

1.3
Í ökugerði er líkt eftir akstursskilyrðum við mismunandi aðstæður þar sem veggrip minnkar. Slík skilyrði eru t.d. hálka, lausamöl, hjólför með bleytu, rásað malbik og akstur við mörk malbiks (bundins slitlags) og svæðis utan þess.

1.4
Kennsla og þjálfun nemanda skal fyrst og fremst hafa það markmið að kenna nemanda að greina og meta hættuleg akstursskilyrði þannig að hann þekki hættuna og reyni að forðast hana. 

1.3
Ökukennari skal fylgjast með akstri nemanda. Nemandi má stjórna ökutæki á æfingasvæðinu án þess að ökukennari sitji við hlið hans en talsamband skal vera á milli þeirra og ökukennari skal hafa yfirsýn yfir svæðið.

Samþykki til reksturs ökugerðis

2.1
Áður en ökugerði er tekið í notkun, skal liggja fyrir samþykki Umferðarstofu á notkun þess. 

2.2
Beiðni um samþykki Umferðarstofu skulu fylgja upplýsingar um hver bera muni ábyrgð á rekstri ökugerðisins og um staðsetningu þess. Einnig nákvæmar upplýsingar og gögn um ökugerðið, þar með talið uppdrættir sem sýni gerð þess, stærð og skipulag, samþykkt af byggingayfirvöldum. 

2.3
Skipulag og framkvæmd æfingaakstursins og fræðileg kennsla í ökugerði skal vera samkvæmt kennsluáætlun sem samin er með hliðsjón af námskrá fyrir hvern flokk.

2.4
Umferðarstofa samþykkir ökugerði þegar gögn, sbr. 2.2 og fullnægjandi kennsluáætlun, sbr. 2.3, liggja fyrir. Umferðarstofa hefur eftirlit með rekstri ökugerðis og getur afturkallað samþykki sitt þyki ástæða til.  

Skipulag og gerð ökugerðis.

3.1
Ökugerði skal vera a.m.k. 400 x 150 m og þar skulu hið minnsta vera 
eftirtaldar æfingabrautir:

3.1.1
Æfingabraut með bundnu slitlagi, a.m.k. 12 m breið og 100 m löng. Viðnámsstuðull brautar má ekki vera minni en 0,5.

3.1.2
Æfingabraut (þurr bein braut) með lausu malaryfirborði, a.m.k. 12 m breið og 200 m löng. 

3.1.3
Æfingabraut (hál bein braut) með yfirborði sem hægt er að gera hált, t.d. með því að sprauta vatni á brautina. Viðnámsstuðull skal vera ca. 0,2. Brautin á að vera a.m.k. 9 m breið og 100 m löng . 


Öryggissvæði (ekki hálkusvæði) beggja vegna hálkubrautar skal vera a.m.k. 13 m breitt og í framhaldi af brautinni skal vera a.m.k. 20 m löng öryggisbraut með bundnu slitlagi.

3.1.4
Æfingabraut (hál braut í boga) með sérstöku yfirborði sem hægt er að gera hált, t.d. með því að sprauta vatni á brautina. Brautin skal vera 80 metra löng og 9 m breið og í boga, radíus 50 m frá ytri brún brautar.

Öryggissvæði (ekki hálkusvæði) skal vera a.m.k. 8 m breitt með ytri brún æfingabrautar og a.m.k. 3 m breitt með innri brún æfingabrautar Í framhaldi af bogabrautinni skal vera 20 metra löng öryggisbraut með bundnu slitlagi. 

3.1.5
Æfingabraut með bundnu slitlagi, a.m.k. 80 m löng og a.m.k. 5 m breið, skal vera samhliða svæði með malaryfirborði sem skal vera hægra megin við fyrirætlaða aksturstefnu á æfingabrautinni, Svæðið skal vera a.m.k. 60 cm breitt og a.m.k. 8 cm lægri en yfirborð æfingabrautarinnar. Brún af æfingabraut á svæði skal vera með a.m.k. 60° halla.

Öryggissvæði meðfram svæði með malaryfirborði skal vera a.m.k. 5 m breitt.

3.2
Sérbraut skal vera til aksturs að og frá æfingabraut. Gert er ráð fyrir að á henni sé með góðu móti unnt að ná 70 km/klst hraða og aka á þeim hraða um stund áður en ekið er inn á æfingabraut. Sérbraut skal vera a.m.k. 180 m löng og a.m.k. 5 m breið. Fjöldi æfingabrauta og sérbrauta fer eftir skipulagi ökugerðis.

3.3
Í tengslum við æfingaakstur nemanda í ökugerði skal vera fyrir hendi aðgangur að húsnæði til fræðilegrar kennslu með þeim búnaði sem þarf þar á meðal veltibíl og öryggisbeltasleða.

4.1
Halda skal skrá yfir þá nemendur og ökukennara sem koma í ökugerði hverju sinni. Eftirfarandi skal koma fram:

4.1.1
nafn nemanda, fæðingardagur og ár og heimilisfang

4.1.2
dagsetning komu í ökugerði

4.1.3
komu- og brottfarartími 

4.1.4
nafn ökukennara, fæðingardagur og ár og heimilisfang.

4.2
Upplýsingar um nám í ökugerði skal skrá í ökunámsbók nemandans.

Fyrirsögn viðaukans verður: 

IX. VIÐAUKI

ÖKUGERÐI

4. gr.

Reglugerðin tekur gildi nú þegar.

Samgönguráðuneytinu, ...

Sturla Böðvarsson

____________________

Ragnhildur Hjaltadóttir

REGLUGERÐ

um breytingu á reglugerð nr. 327/1999 

um löggildingu ökukennara og starfsleyfi ökuskóla.
1. gr.

Á eftir 1. mgr. 8. gr. kemur ný málsgrein þannig orðuð:

Ákvæði til bráðabirgða.

Löggiltir ökukennarar, sem stunda ökukennslu, skulu fyrir 1. janúar 2009 hafa sótt sérstakt endurmenntunarnámskeið til þess að öðlast þekkingu, þjálfun og réttindi til að annast kennslu í ökugerði, sbr. reglugerð um ökuskírteini. Þetta gildir þó ekki um þá sem stunda ökukennaranám , sbr. 3. gr., og fá að því búnu löggildingu sem ökukennarar.

2. gr.

Reglugerðin tekur gildi nú þegar.

Samgönguráðuneytinu, ...

Sturla Böðvarsson

____________________

Ragnhildur Hjaltadóttir

